
Nafarroako ozono troposferikoaren 2010eko zaintza eta informazio kanpaina hasi dute
Berritasun gisa, Landa Garapen eta Ingurumen Departamentuak bere gain hartu du Arguedas, Funes, Zangoza eta Tuterako instalazioen mantentze-lana
2010eko ekainak 3, osteguna.  Nafarroako Gobernuak, Landa Garapen eta Ingurumen Departamentua medio, Nafarroako ozono troposferikoaren zaintza eta informazio kanpaina jarri du abian, 2010eko udararako. Kanpainaren helburua da ozono kutsaduraren maila kontrolatzea, foru erkidegoko bederatzi estazio medio, maila egokiak gaindituz gero herritarrei abisu emateko. 

Nafarroako Gobernuak alerta sistema bat jartzen du martxan ekainean hasi eta iraila arte, hau da, ozono maila handienak izaten diren garaian. Ozonoaren maila metro kubikoko 180 mikrogramo baino handiagoa bada, abisu ematen diete herritarrei, http://calidaddelaire.navarra.es web orriaren, tokiko hedabideen eta SMS mezuen bitartez; mezuak jasotzeko eskaria egin behar da 012 telefono zenbakian (Infolocal zerbitzua) edo 010 telefono zenbakian (Iruindarrentzako Arreta Zerbitzua). 

Maila hori neurtzeko Nafarroan bederatzi estazio daude: zazpi iraunkor eta bi mugikor. Iraunkorrak daude Iruñean (Iturrama, Gurutzeko plaza eta Arrotxapea), Tuteran, Zangozan, Arguedasen eta Funesen. Estazio mugikorrak jar daitezke instalazio iraunkorrak ez dauzkaten herrietan. Orain Lesakan eta Erriberrin daude. 
Estazio sareak gestionatzeko moduari dagokionez, berritasun bat dago: Landa Garapen eta Ingurumen Departamentuak bere gain hartu du Tutera, Arguedas, Funes eta Zangozako instalazioen mantentze-lana. Lehenbiziko hiruak Fensa eta Elerebro enpresenak dira (enpresa horiek Castejongo ziklo bateratuko zentral termikoen titularrak dira) eta azkena Accionarena (Acciona Zangozako biomasako zentral elektrikoaren titularra da). Instalazioen gestio eta mantentze-lanerako hitzarmena hiru urterako sinatu dute (epe hori luzatu egin daiteke).
Gestioaren barruan lan hauek egingo dituzte: zaintza sareak bildutako datuak baliozkotzea, instalazioen mantentze-lanak egitea eta neurketa estazioen mantentze-lanen premiak koordinatzea. Beren aldetik, Fensa, Elerebro eta Accionak hitz eman dute gestioari dagozkion zenbatekoak ordainduko dituztela. 
Ozono troposferikoa
Ozono troposferikoa (behe atmosfera ere esaten zaio) arnasten dugun airean dagoen kutsagarri bat da eta, maila jakin batzuetan, gizakien eta animalien osasuna eta ondasun materialak kaltetu ditzake. Bigarren mailako kutsagarria da eta gehienbat udaran agertzen da, eguzki irradiazio eta bero handia daudenean. 

Ozono troposferikoaren maila 180 mgr³ baino handiagoa bada, komeni da gas hori kaltegarri dutenek (biriketako arazoak dauzkan jendeak, haurrek eta adinduek) kanpo librean ezohiko gorputz ariketarik ez egitea eta eguerdian kirol ariketa luzeak ez egitea. Hala ere, biztanleentzako muga 240 mgr³-an dago, maila horretatik gora hainbat sintoma ager daitezke: eztula, buruko mina, ahulezia eta bularreko mina sakon arnas hartzerakoan. 
Legeriaren arabera, ozono mailak zaindu egin behar dira eta egutegi bat dago arnasten dugun airean gas hori gutxitzeko. Zehazki, gizakien osasuna zaintzeko balio objektibo batzuk daude ezarriak, 2010etik 2012ra erdiesteko, eta baita epe luzerako helburu batzuk ere, 2020rako betetzeko. 
Kutsagarri hori ebaluatze aldera, foru erkidegoa lau eremutan banatua dago: Mendiak, Iruñeko eskualdea, Erdialdea eta Erribera. Azken bost urteetan, ozono mailak abisu emateko maila gainditu du bero handia egin duen egunetan bakarrik: 2004an bi egunetan, 2005ean beste bi egunetan eta 2006an hiru egunetan. Egun horietan, ozono maila metro kubikoko 180 mikrogramotik gorakoa izan zen Iruñeko eskualdean eta Erriberan bakarrik, eta gehienez egunean 4 orduan.

